
XEBATA SÊMEHÎ YA BUROYA KURDÎ

Ji Adar heta Gulan 2004

HEVPEYVÎN

10 Adar 2004 : Radyoya kurdî, beşeke Dengê Amerîka, ku li Waşîngtonê diweşîne, hevpeyvînek bi Banû Pervîn Cemîl, seroka Buroya Kurdî, re li ser xebata Buroyê kir.

KONFÊRANS : Dîroka rojnamevaniya kurdî

11 Nîsan 2004 : Rojnamevan Rênas Newrozî axaftinek li ser dîroka rojnamevaniya kurdî, bi hinceta sersaliya 106mîn a derketina rojnama kurdî ya pêşîn « Kurdistan », kir.

Rojnama Kurdistan di 22 Nîsan 1898 de, li Qahirê, li Misrê, derket. Ew ji aliyê Mîr Miqdad Midhet Bedir Xan hat weşandin. Rênas Newrozî hemî rojname û kovarên ku ji wê çaxê de li parçeyên cihê yên Kurdistanê û li derveyî welêt derketine jimartin. Li dawiyê, ew li ser zoriyên ku di vî warî de hene peyivî û bersîvên beşdaran dan. 

18 Nîsan 2004 : Rênas li malpera Entêrnêtê, Dengê Kurdistanê, li ser eynî babetê peyivî û bersîva pirsan dan. Ev konfêransa entêrnêtî sê katjmêr (saet) ajot.

19 Nîsan 2004 : Rojnamevan Dexîlê Şemo, ji radyoya kurdî ya Dengê Amerîka, hevpeyvînek bi Rênas re li ser semînera Buroya Kurdî û li ser pêşveçûn û pirsên rojnamevaniya kurdî ya îro kir.

HEVOTINA WELATVANIYÊ : Bilindbûna dijîtiya li hemberî Cihuyan li Beljîka. Çima ?

14 Gulan 2004 : François Sant’Angelo, huqûqzan li Navenda ji bo Wekheviya Bextan û Têkoşîna li dijî Nijadparêziyê, axaftinek li ser sedemên bilindbûna dijîtiya li hemberî cihûyan (antîsêmîtîsm) li Beljîka û Ewropa kir.

Li tevayiya Ewropa, êrîşên li dijî Cihuyan bi awakî berbiçav bilind bûne. Li Beljîka, heta sala 2000, Navenda ji bo Wekheviya Bextan di salê de 3-4 êrîş dijimartin. Lê, ji 2000 de, ew gihajtin 30.

François Sant’Angelo li Berlînê, bi navê Beljîka, beşdar bû du rojên li ser bilindbûna antîsêmîtîsmê li Ewropa, ku di 28 û 29 Nîsan de ji aliyê OSCE (Rêxistina ji bo Ewlehî « emniyet » û Hevkariyê li Ewropa), ku 55 endamên wê hene, hatin pêk anîn. 

Li Ewropa sê celeb antîsêmîtîsm hene : kesên ku bêriya nazîsmê dikin, hin cuhanên ku dîtinên faşîst bala wan dikişînin û hin Ereb û misilmanên ku ji sedema pirsa Filistînê û bûyerên 11 Îlon 2001 ji Cihuyan aciz in. 

Di navbera van her sê celeb antîsêmîtîsman de pir hene û ev dijîtiya Cihuyan ji aliyê mêdya rojavayî û erebî tê xurt kirin : gotar û karîkatur di çapemeniya nivîskî de, malperên Entêrnêtê, têlêvîzyon …

Ji bo ku meriv çareyekê ji vê rewşê re bibîne, sê mêtod pêwîst in :

· Hevotin (hîn kirin), agahdarî, nemaze li dibistanê – meriv şaş dibe ku heta nuha dîroka şerrê cihanê yê duyemîn ne ketiye nav pirtûkên dîrokê 

· û cezakirin. Lê ji bo ku êrîşker bên ceza kirin, divê ku qurban li bal rêxistinên mafên mirov giliyê wan bikin ; lê gelek ji wan newêrin vê yekê bikin û xwe vedişêrin.

DAXUYANIYA ÇAPEMENIYÊ

16 Adar 2004 : Buroya Kurdî daxuyaniyeke çapemeniyê, bi hinceta qirkirina Kurdên Sûriyê û vegirtina leşkerî Kurdistana Sûriyê (li bultena me ya buhurî, N° 27 binêre), weşand.

XEBATA WÊNEKÊŞ KÎTO

05 – 21 Adar 2004 : Wênekêşê (ressam) kurd Kîto beşdar bû pêşangeheke ku ji aliyê rêxistina Globe Aroma li navenda çandî ya flamanî De Markten hat pêk anîn. Hunermendên ji hemî cihanê bêşdarî wê bûn.

XEBATA MUZÎKVAN SEMÎR ELÎ

02 Nîsan 2004 : Muzîkvanê kurd Semîr Elî di hefteyeke hunerî de, ku ji aliyê dibistana hunerî Notelaar, li bajarê Aalst, hat pêk anîn, lîzt. Gotarek li ser vê yekê di rojnama navdar Het Nieuwsbald, di 3 Nîsan de hat weşandin. 

30 Nîsan 2004 : Semîr Elî û 4 muzîkvanên flaman : Paul û her du kurrên xwe Aram û Jonas De Rick, Ghislain-Ghille De Bondt, şeveke gelek taybetî li Trefcentrum, li Aalst, pêşkêş kir.  Bi hogiriya muzîkeke kurdî-ewropî, Semîr Elî bi kurdî stira. Destgehên muzîkê ku hatin bi kar anîn ev bûn : tenbûr, drums, bass, gîtar û derbûke. Ev şev di gotareke mezin a rojnama Het Nieuwsblad, a 28 Nîsan 2004, de hat îlan kirin. 

15 Gulan 2004 : eynî kom beşdar bû şeveke taxî li bajarê Aalst.

NÛÇE JI KURDISTANÊ

Ji Adar heta Gulan 2004
TIRKIYE Û KURDISTANA TIRKIYÊ

MEDYA-TV BÛ ROJ-TV

Di 1 Adar 2004 de, têlêvîzyona MEDYA-TV, ku ji aliyê Fransa di 12 Sibat 2004 de hati bû qedexe kirin, ji nuh de bi navê ROJ-TV, weka berê li Dendermonde, li nêzîkî Bruksêlê, dest bi weşanê kir. 

FÎLMEKE BELGEYÎ YA KURDÎ LI TÊLÊVÎZYONA ALMANÎ

Di 07 Adar 2004 de, kanala têlêvîzyona almanî « 3 Sat » fîlmeke belgeyî ya fîlmçêker Yusuf Yeşilgöz, Kurdekî Tirkiyê, weşand. Navê fîlmê “Huner gegen Wände“ (Birçîbûn li hemberî dîwaran) e û 52 xulek (deqqe) dajo. Zimanên wê tirkî, kurdî û almanî ne û bi binnivîsên almanî ye. Ew jiyana xwendekarekî kurd, Cemal Mîran, ku di 1980 de ji aliyê polîsê tirkî hati bû bin çav û êşkence kirin, dibêje. Ew ji aliyê dadgeheke leşkerî hati bû dadgeh kirin û hukmê îdamê stendi bû. Wî li dijî mercên (şert) girtina xwe bi mangirtineke (grêv) birçîbûnê ya 14 rojan, ku piştî wê ew ji dil ve çû bû, protêsto kiri bû. Ew di 1989 de hati bû azad kirin. Di 1993 de, ew çû sirgûnê, Swîsrayê. Ev fîlmeke li ser êşkêncê ye, lê li ser hevaltî û bêrîkirinê ye jî. Fîlmçêker, Yusuf Yeşilgöz, li Kurdistana Tirkiyê di 1964 de bûye. Berê 14 salan, wî xwe sirgûnê Swîsra kir.

DOZA 4 PARLEMENTERÊN BERÊ YÊN DEPê

Di 12 Adar 2004 de, rûniştina berê-dawîn a doza (da’wa) 4 parlementerên kurd ên berê yên partiya DEPê, Leyla Zana, Hatip Dicle, Orhan Doğan û Selim Sadak, bû. Tawanbarkiriyan (bisûckirî) ne pejirand (qebûl ne kir) ku derkevin ber dadgehê. Li eywana dadgehê, parlementerên ewropî, Feleknas Uca (Kurd) û Luici Vinci (îtalî) ; Philip Kaplan, serokê beşa siyasî ya balyozxana (sefaretxane) Amerîka li Enqerê ; kesahiyên siyasî yên kurdî û endamên malbatên tawanbarkiriyan hebûn. 

Dadgehê, careke din, xwestina azadkirina parlementerên kurd ne pejirand. Parlementa Ewropî di vê babetê de deng da projeya rapporekê, ku ji aliyê parlementerê ewropî yê hollandî, Arie Oostlander, hati bû pêşkêş kirin. Parlement « ji bo awayê nuh ê dadgehkirina Banû Leyla Zana, xwediya Xelata Saxarov, û her sê parlementerên berê yên DEPê gelek li ber xwe dikeve û tê de sembola kortala ku di navbera pergala (nizam) huqûqî ya tirkî û ya Yekîtiya Ewropî de heye dibîne ».

Di 21 Nîsan 2004 de, Dadgehê careke din ev parlementerên berê ji bo 15 sal zîndan mehkûm kirin (ew ji 1994 de girtî ne) !  Ev yek li gel tezyîqên mezin ên Parlement û Kommîsyona Ewropî û yên sazende û rêxistinên din ên ewropî, ku dibînin ku azadkirina van parlementerên berê ewê destpêkirina dyaloga bi Tirkiyê re ji bo endambûna wê ya mumkun a Yekîtiya Ewropî hêsantir bikira. Em ji bîr nekin ku di Çirî 2004 de, ewê Kommîsyona Ewropî rappora xwe li ser vê babetê pêşkêşî Konseya Ewropî (encumena serokên welatên ku endamên Yekîtiya Ewropî ne) bike.

LIDÛKETINA PARÊZERÊN MAFÊN MIROV

Di Adar 2004 de, prokurorê Diyarbekirê vekolîneke (ankêt) dadgehî li hemberî Selahat Demirtaş, serokê beşa Diyarbekirê ya Rêxistina Mafên Mirov li Tirkiyê (IHD), ; Ali Öncü, berdevkê platforma ji bo dêmokrasiyê li Diyarbekirê ; Emir Ali Şimşek, sekreterê giştî yê sendîka mamosteyan û Bülent Kaya, serokê sendîka karbidestên nivîsgehan (buro), vekir. Ev yek li ser bingeha bend 312/2 ya qanûna cezaî ku kirinên « ku teşwîqa kîn û dijminayiyê di nav xelk de, li ser bingeha cihêtiyên çîn, irq, ol û navçê dikin » tawanbar (bi sûc) dike. Lê, ev axafker bitenê çareyeke aşîtiyane û dêmokratîk ji pirsa kurdî li Tirkiyê re û bexişandineke giştî, di xwepêşandan û konsêreke ku di 21 Çile 2004 de li Diyarbekirê bûn, xwestin.

Di 17 Adar 2004 de, Dadgeha cezaî N° 1 û 2 a Diyarbekirê çend parêzerên mafên mirov : Sezgin TanrIkulu, serokê Weqfa Mafên Mirov li Diyarbekirê ; Eren Keskin, seroka Rêxistina Mafên Mirov li Stembolê û Pınar Selek, sosyolog, dadgeh kirin. Ev yek ji bo danezanên ku wan di sempozyomeke ku di 2001 de, li ser bingeha bend 159/1 a qanûna cezaî ya tirkî (nifirkirina hêzên leşkerî) kiri bûn bû. 

Û Selahattin Demirtaş, serokê buroya taxî ya Rêxistina Mafên Mirov ; Edip Yaşar, berdevkê senkîka KESK ; Mehmet Ata, serokê partiya ku bi awakî ne fermî  kurdî ye « Özgür Parti » (Partiya Azad) û sê sendîkaciyên siyasî hatin li dû ketin, li ser bingeha bend 28/2 ya Qanûn N° 2911, ya li ser civîn û xwepêşandanan (meşîn). Evên dawîn xwepêşandanek di 1 Îlon 2003 de ji bo roja cihanî ya aşîtiyê li Diyarbekirê, ku bi awakî spontan bû konsêrek, kiri bû. Desthilatan ew bi nexwestina destûra dirêjkirina xwepêşandanê heta katjmêr (saet) 20.30 tawanbar kirin. Doza (da’wa) wan ji bo 19 Adar hat şûn de xistin.

BEND 8 A ZAGONA ANTÎ-TÊRRORÊ RABÛYE LÊ HÎN JÎ TÊ BI CÎ ANÎN

Bend 8 a zagona (qanûn) li dijî têrrorê bi awakî fermî « resmî », di çarçeva pakêtên rastkirinê ji bo ketina nav Yekîtiya Ewropî de, li Tirkiyê hatiye rakirin. Lê bicîanîna wê hîn jî li ber dadgehên tirkî dibe. Weka nimûne, 23 pirtûkên sosyologê tirk, Ismail Beşikçi, ku li gora bend 8 hatine mehkûm kirin, hîn jî ji aliyê Dadgeha Ewlehiya Dewletê (DGM) N° 1 hatine tawanbar kirin.

HILBIJARTINÊN ŞAREDARIYÎ Û PARTIYA KURDÎ DEHAP

Di 28 Adar 2004 de, hilbijartinên şaredariyî (ên belediyan) li Tirkiyê bûn. AKP (Partiya Dadmendî û Pêşdebirinê), ya islamî ku ji Teşrîn 2002 de hukm dike, tê de bi ser ket.

Partiya ku bi awakî ne fermî kurdî ye, DEHAP (ji berê navê wê DEP û piştre HADEP bû), tevî 5 partiyên piçûk ên tirkî beşdarî van hilbijartinan bû. Lê, hemî tevayî bitenê 4.8% stendin. Di hilbijartinên şaredariyî yên 1999 de, ku HADEPê bi tenê beşdarî wan bû, wê 37 şaredariyên ku ji wan bajarên mezin ên Kurdistanê bûn, weka Diyarbekir, Wan, Batman, Hekarî, Sêrt û Bingolê, kar kiri bûn. Û di hilbijartinên parlementerî yên 2002 de, DEHAP tevî du partiyên piçûk ên tirkî beşdar bû bû, lê wan bitenê 6,2% stendi bûn. Ev yek nîşan dide ku hilbijêrên kurd ji siyaseta DEHAPê û ji hevalbendiya wê bi partiyên gelek piçûk ên tirkî re ne razî ne. DEHAP fermanan (emr) ji Abdullah Öcalan, serokê PKKê, ku ji 1999 de li zîndana girava Imrali ye, distîne. Ew bixwe jî fermanan ji gênêralên tirk, ku jê re bi riya parêzerên (avukat) wî dibêjin ku ew çi divê ku ji DEHAPê re bêje, distîne ! !

RAPPORA BISERVEHATÎ YA 2003 YA PARLEMENTA EWROPÎ

Di 1 Nîsan 2004 de, rappora biservehatî (muntazam) a sala 2003 ya Kommîsyona Karên Derve ya Parlementa Ewropî li ser Tirkiyê hat deng dan. Ev rappor ji aliyê parlementer Arie Oostlander di 19 Adar de hat amade û pêşkêş kirin. Parlementa Ewropî dibîne ku li gel înîsyatîvên merd ên Tirkiyê, ew hîn krîtêrên siyasî yên Kopênhagênê razî nake û ku mafên siyasî, sîvîl, aborî û civakî ne hergav hatine dabîn (te’mîn) kirin. 

KONGRA-GEL LI SER LÎSTA RÊXISTINÊN TÊRRORÎST ÊN YEKÎTIYA EWROPÎ 

Di destpêka Nîsan 2004 de, Yekîtiya Ewropî bi awakî fermî KONGRA-GEL, ku berê KADEK û PKK bû, xist nav lîsta rêxistinên têrrorîst. Amerîka di Çile 2004 de ev yek kiri bû.

Ji dema vê daxuyaniyê, berpirsiyarên KONGRA-GEL rastand ku ewê şerrê li dijî leşkerê tirkî xurttir bibe :

Di 6 Nîsan 2004 de, 10 serbas û 7 parêzerên gund li navçeya Şirnexê, li nêzîkî sînorê iraqî, hatin kuştin.

Di 15 Nîsan de, 5 şerkerên kurd û 3 serbaz cardin li Şirnexê hatin kuştin.

RAPPORA 2003 YA WEQFA MAFÊN MIROV LI TIRKIYÊ

Di 19 Nîsan 2004 de, Weqfa Tirkî ya Mafên Mirov (TIHV) rapporek li ser azadiya bîr (fikr) li Tirkiyê di 2003 de weşand.

Li gora vê rapporê, 774 dozên huqûqî  li ser bîrên (fikr) devkî yan nivîskî, ku di pirtûk, rojname û kovaran de hatine ravekirin, di 2003 de hatine qeyd kirin.

PARLEMENTA KANADÎ NIJADKUJIYA ERMENÎ MEHKÛM DIKE

Di 21 Nîsan 2004 de, parlementa kanadî, bi 153 deng ji bo û 68 deng li dijî, deng da biryareke ku nijadkujiya ku ji aliyê Tirkan di navbera 1915 û 1920 de hat kirin û ku tê  de ji milyonek û nîv Ermenî bêtir mirin pejirand (qebûl kir). 

Ev biryard dibêje ku « Ev parlement nijadkujiya ermenî ya 1915 nas dike û vê kirinê weka tawana li dijî mirovatiyê mehkûm dike ». Berê vê biryarê, hukûmeta kanadî ev kirin weka « trajêdî » bi nav kiri bû. 

Kongreya (parlement) amerîkî jî par tecrube kiri bû ku biryareke weha bistîne, lê Mala Sipî ew ne hişt ji bo ku zerer nede berjewendiyên (menf’et) ewlehiya (emniyet) Amerîka.

NAVÊN KURDÎ JI SEDEMA TÎPÊ « X » QEDEXE NE

Di 10 Gulan 2004 de, Dadgeha bilind N° 2 a Beyoğlu daxwaziyên du berpirsiyarên Rêxistina Mafên Mirov li Tirkiyê, Banû Eren Keskin û Kiraz Biçici ne pejirandin. Wan dixwest ku mafê guherandina navên xwe bi yên kurdî, Xezal û Xecê, bistînin. Ev yek ji bo ku tîpê « X » di zimanê tirkî de nîn e ! 

ENCAMA RÊXISTINA MAFÊN MIROV LI TIRKIYÊ : NÎSAN 2004, LI KURDISTANA TIRKIYÊ

Di 13 Gulan 2004 de, şaxa Diyarbekirê ya Rêxistina Mafên Mirov li Tirkiyê, encama pelixandina mafên mirov di Nîsan 2004 de li Kurdistana Tirkiyê weşand :

· Kesên di şerr de kuştî : 5

· Kuştinên ne zelal û kuştinên ne zagonî (ne qanûnî) : 3 mirî û 7 birîndar

· Qurbanên lexman (mîn) : 2 mirî û 7 birîndar

· Bin çav kirin : 57

· Giliyên êşkence û lênêrînên nemirovî : 32

· Ragirtin : 15

· Bûyerên çandî yên qedexekirî : 3

MEHKÛMKIRIN JI SEDEMA GOTINÊN „BI XATIRÊ WE“ Û „SPAS“ BI KURDÎ

Di 13 Gulan 2004 de, dadgeha bajarê Nuseybînê, li Kurdistana Tirkiyê, dozek li dijî Tuncer Bakırhan, serokê DEHAPê, vekir, ji bo ku wî li dawiya civîneke siyasî li Nuseybînê di 26 Adar 2004 de bi kurdî got „Bi xwatirê we“ û „Spas“ !  Ev yek li ser bingeha bend 81/C a zagon N° 2820 a partiyên siyasî, ku hemî zimanên ji derveyî tirkî di giftûbêjên siyasî de qedexe dike. Mîrza Bakirhan neçar (mecbûr) bû ku bêje ku ew ji vê zagonê derneketiye, ji bo ku ew di civînê de bi tirkî peyivî û ku gotina bi xwatirê we û spas bi kurdî nakeve nav çarçeva giftûbêjeke siyasî !

PARLEMENTA TIRKIYÊ PROJEYEKE ZAGONÊ LI SER DIBISTANÊN OLÎ DIPEJIRÎNE

Di 13 Gulan 2004 de, Parlementa tirkî, piştî civîneke gelek dirêj û germ a 18 katjmêran (saet), projeya zagonê (qanûn) a hukûmeta islamî li ser dibistanên olî (dînî) pejirand (qebûl kir). Ev proje ji aliyê laîkan û leşker tê teşhîr dikir, ji bo ku ew tê de tehlikeyek li ser pergala (nizam, sîstêm) laîk dibînin. Ji 258 parlementerên beşdar, 254 ji bo û 4 li dijî bûn. Partiya tenê ku di dijberiyê (muxalefet) de ye, CHP, ev dengdan boykot kir.

Ev proje dixwaze ku xwendekarên ku dibistanên sen’etê diqedînin karibin biçin zanîngehan. Bi vî awayî, ewê destûr bide xwendekarên dibistanên olî (Imam Hatip), ku weka dibistanên sen’etê tên hesab kirin, ku karibin biçin zanîngehên cihê. 

Pergala (nizam, sîstêm) îro destûr nade van xwendekaran ku, ji derveyî beşên olî, biçin zanîngehan. Amanca wê nemaze ew e ku ev xwendekarên ku bi islamîsm gûmanbar (bi şûbhe) in nikaribin bibin karbidestên (me’mûr) dewletê ku ji wan dîplômên zanîngehî tenê tên xwestin.

1ê GULANÊ LI KURDISTANA TIRKIYÊ

Di 1 Gulan 2004 de, ji 100 kes bêtir li Diyarbekirê hatin ragirtin, ji bo ku wan dixwest ku xwe pêşan bidin (meşîn çêkin), li gel ku ev yek qedexe ye. Ew endamên sendîka, partiyên siyasî û rêxistinan bûn. Desthilatên taxî destûr dabûn vê yekê, lê bitenê li nêzîkî deh kîlomêtran li derveyî bajêr. 

 Di 2 Gulan de, polîsê Diyarbekirê da zanîn ku 41 kesên ku bi girêdanên bi PKKê re û bi amadekirina êrîşan li ser avahiyên hukûmî gûmanbar (bi şubhe) in girtine. 

ŞERR DI NAVBERA LEŞKERÊ TIRKÎ Û PKKÊ

Di 5 Gulan 2004 de, di şerrekî bi PKKê re, li gundê Güzeldere, li parêzgeha (wilayet) Bingolê, parêzerekî gund hat kuştin û 4’ên din hatin birîndar kirin. Têkoşerekî kurd jî li nêzîkî Çiyayê Caci, li parêzgeha Sêrtê, hat kuştin. 

Di 6 Gulan de, 6 şerkerên kurd, cardin li Çiyayê Caci, hatin kuştin. Yekî din jî di şerrekî li Gercusê, li parêzgeha Batmanê, hat kuştin.

Di 9 Gulan de, 2 serbazên tirk hatin kuştin, dema ku ereba wan li lexmekê (mîn) li navçeya Diyarbekirê, di dema çavdêriyekê (kontrol) de, ket.

Di 12 Gulan de, 2 serbazên tirk hatin kuştin û 3’yên din hatin birîndar kirin, dema ku ereba wan li lexmekê, li bajarê Çukurca, di çavdêriyekê de, ket. Di eynî rojê de, desthilatan li Dersîmê 4 bombeyên xurt ku li ser rê hati bûn danîn girtin.

RAPPORA KOMMÎSYONA EWROPÎ LI SER TIRKIYÊ  

Di Gulan 2004 de, Kommîsyona Ewropî dest bi nivîsîna rappora xwe li ser Tirkiyê kir. Ev rappor divê ku di Çirî 2004 de ji Konseya Ewropî re bê pêşkêş kirin, ji bo ku ew biryar bistîne ku gelo Tirkiye hêja ye ku Yekîtiya Ewropî jê re mêjuyekê (tarîx) ji bo destpêkirina dyaloga ku ewê piştre destûr bide wê ku bikeve nav Yekîtiya Ewropî dest nîşan bide (tesbît bike). Heta nuha, beşeke mezin ji rêformên zagonî li Tirkiyê, nemaze yên li ser êşkencekirin, girtina dijberên (muxalif) siyasî û mafên çandî yên Kurdan, ne hatine bi cî anîn (tatbîq kirin).

ZAROKÊN KURD NIKARIN BEŞDAR BIBIN FÊSTÎVALEKÊ

Di 23 Gulan 2004 de, li Diyarbekirê Fêstîvala Zarokan bû. Du komên stranan (koral) ji 68 zarokan, ji bajarên Duhok û Hewlêrê, yên Kurdistana Iraqê, hati bûn vexwendin. Lê Tirkiye ne pejirand ku vîza bide wan. Zarokên dibistana pêşîn „Tuzulçayır“ a Enqerê jî nikari bûn beşdar bibin !

TÊLÊVÎZYONA FERMÎ YA TIRKÎ BIRYAR STEND KU BI KURDÎ BIWEŞÎNE

Di 26 Gulan 2004 de, mudîrê giştî yê têlêvîzyona fermî ya tirkî „TRT“, Şelon Demiröz, da zanîn ku heyeta idarî ya vê têlêvîzyonê bi yekdengî biryar stend ku biryara hukûmetê ku destûr dide weşana bi ziman û zaravên cihê“ bi cî bîne. Lê, wî bi ser de got ku ew nizane ewê kînga û bi çi zimanî ev weşan dest pê bikin. 

Tirkiye îro xwe di rewşeke zor de dibîne. Her ku mêjuya (tarîx) nivîsîna rappora Kommîsyona Ewropî li ser Tirkiyê nêzîk dibe, her ku ew tecrube dike ku „isbat bike“ ku ew di warê mafên mirov û mafên Kurdan de pêş de diçe. Lê, ew hergav dikeve nav dijheviyên (kontradîksyon) xwe, ji bo ku guherandina zagonan guherandina zihniyyetan zûbizû nayne.

PKK DAWIYA AGIRBIRRÎNÊ DIDE ZANÎN

Di 29 Gulan 2005 de, KONGRA-GEL (navê 3mîn ê PKKê), ku li çiyayê Qendîlê, li Kurdistana Iraqê, dimîne, da zanîn ku agirbirrîna wê ya yekaliyî bi Tirkiyê re ewê di 1 Hezîran 2004 de biqede. Ev yek piştî ku Abdullah Öcalan got ku eger hukûmeta tirkî daxwaziyên Kurdan bi cî neyne, ewê şerr ji nuh de dest pê bike.

Ji berê jî, vê partiyê biryar stendi bû ku ewê di Sibat 2003 de şerr ji nuh de dest pê bike, lê wê ew ne kir.

IRAQ Û KURDISTANA IRAQÊ

KURDÊN YEZÎDÎ HATIN JEHR KIRIN

Di 09 û 10 Adar 2004 de, li gora rojnama El-Teaxî, ya Partî Dêmokratî Kurdistan, 300-400 Kurdên yezîdî ji Xankê hatin birin nexweşxana Duhokê. Tê bawer kirin ku têrrorîstan jehr xistiye nav avê ji bo ku yezîdiyan bikujin, ji bo ku berê vê yekê sloganên ku digot ku kî yezîdiyan bikuje ewê ji aliyê Xwedê bê xelat kirin li ser dîwarên Mûsil û derên din hati bûn nivîsîn !

TIRKIYE PERE DIDE EREBAN LI KERKÛKÊ JI BO KU BIBIN TIRKMEN

Li gora rojnama hefteyî ya serbixwe „Jamawar“, a 12 Adar 2004, hukûmeta tirkî dest pê kiriye, bi riya Eniya Tirkmenan ku girêdayî wê ye, ku pere bide Erebên gundên Zanjila, Pîr Ahmed û Sayad, li dora Kerkûkê, ji bo ku ew bêjin ku ew Tirkmen in, û bi vî awayî jimara evên dawîn li vî bajarê ku Kurd a xwe hesab dikin bilind bike.

PAUL BREMER DIÇE SEREDANA HALABCA

Di 16 Adar 2004 de, admînîstratorê sîvîl ê amerîkî li Iraqê, Paul Bremer, çû seredana bajarê Halabca, bi hinceta sersaliya mirina 5.000 ji rûniştevanên wê bi çekên şîmîk ên serbazên Saddam Huseyn di 1988 de. Ew bi hogiriya nimînendeyê ingilîzî li Iraqê, Jeremy Greenstock, û Celal Talabanî, endamê Encumena Katî ya Hukm û serokê partiya Yekîtî Niştimanî Kurdistan, ev seredan kir.

Bi hinceta sersaliya 15mîn a vê kirina hov, rûniştevanên Hewlêrê 5 xulek (deqqe) bêdeng man. Li Bexdadê, 25 endamên Encumena Katî ya Hukm ev bûyer anî bîr. Di daxuyaniyekê de, Encumenê got ku „Halabca ewê di bîra Iraqiyan de weka sembola hovîtiya rêjîma berê bimîne“.

KEVIRÊN PÊŞÎN ÊN DU PARZÛNÊN PÊTROLÊ LI KURDISTANÊ

Di 21 Adar 2004 de, serokê meha Adarê yê Encumena Katî ya Hukm, Muhammed Behr El-Ulûm, kevirên pêşîn ên du parzûnên (destgehên paqijkirinê) pêtrolê, li Hewlêr û Suleymaniyê, danîn. Wezîrê pêtrolê, Ibrahîm Behr El-Ulûm, got ku her du parzûn ewê bi tavayî 30,000 bermîl pêtrol di rojê de derxînin, bi hêviya ku ew piştre bigihêje 300,000 bermîl di rojê de.

Berê vê yekê bi çend rojan, wî kevirê pêşîn danî bû parzûna Necefê, li Başûrê Iraqê.

BERNAMA PÊTROL LI HEMBERÎ XWARIN Û KURD

Di 25 Adar 2004 de, Kurdekî ku bi Rêxistina Neteweyên Yekbûyî (ONU) re kar dike, Ziyad Hawar, di hevpeyvînekê de hûriyên (tefsîlat) nuh li ser idarekirina ne baş û ruşwetê di bernama mirovî ya ONU, pêtrol li hemberî xwarin, ku digihêje 100 milyar dolar, de aşkere kirin.

Encumena Ewlehiyê ya ONU di 1996 de 13% ji perê vê bernamê ji Kurdistana Iraqê re, ji bo ji nuh de avakirina wê, veqetandi bûn. Lê, li gora Ziyad Hawar, ONU „zêde kontrol“  da bû Saddam Huseyn. Encamê vê yekê ew bû ku projeyên girîngtirîn, weka yên avakirina nexweşxane û dibistanan, anîna av û êlêktrîkê û rakirina lexman (mîn), gelek êşiyan. 

Di eynî zemanî de, sekreterê giştî yê ONU, Kofi Annan, bixwe gelek ji projeyên Saddam pejirandi bûn (qebûl kiri bû). Ji nav van projeyan, 20 milyon dolar ji bo „Olympic Sport City“ a kurê Saddam, Udey, û 50 milon dolar ji bo têlêvîzyon û radyoya iraqî, ku makînên propaganda rêjîmê bûn. 

Piştî ketina Saddam, serokên kurd dît ku hîn 4 milyar dolar ji bo projeyên li Kurdistanê ma bûn.

AVAKIRINA WEZARETEKE BEREVANIYÊ Û SAZENDEYÊN DIN

Di 24 Adar 2004 de, admînîstratorê sîvîl ê amerîkî, Paul Bremer, avakirina wezareteke iraqî ya berevaniyê (xweparastin), encumeneke ewlehiya (emniyet) neteweyî û sê ajansên serbixwe yên li dijî ruşwetê da zanîn. Û wî biryar stend ku siyaseteke nuh a agahdariyê dest pê bike.

KONFÊRANSEK LI SER LIHEVHATINA NETEWEYÎ

Ji 26 heta 28 Adar 2004, bi hinceta sersaliya yekemîn a şerrê li dijî Iraqê, bi înîsyatîva Mesûd Berzanî, serokê Partî Dêmokratî Kurdistan (PDK), li Hewlêrê konfêranseke mezin bi navê “Lihevhatina neteweyî riya tenê ye ji bo aşîtiya civakî û ji nuh de avakirina Iraqê” hat pêk anîn. Endamine Encumena Katî ya Hukm, jimareke mezin a partiyên siyasî, rêxistinên civaka sîvîl û kesahiyan (şexsiyyet), ji hemî êtnî û olan, beşdarî wê bûn.

RAPPORA ONU LI SER IRAQÊ

Di 28 Adar 2004 de, rapportorê taybetî yê Rêxistina Neteweyên Yekbûyî (ONU), Andreas Mavromatis, rappora xwe ya li ser Iraqê, ji bo maweya (muddet) ji 4 Îlon 2003 heta 9 Sibat 2004, pêşkêşî Kommîsyona Mafên Mirov a ONU kir. 

Nimînendeyê Hukûmeta Herêma Kurdistana Iraqê li bal ONU li Jenêvê, Dîndar Zîbarî, ji bo berhevkirina agahdariyên pêwîst bi Mîrza Mavromatis re gelek kar kir. Ji par de, şandeyên (dêlêgasyon) kurdî jî bi vî rapportorê taybetî re li Ammanê, li Urdunê, pêwendî kirin ji bo ku wî li ser rewşa mafên mirov li Iraqê agahdar bikin.

Bi biryara xwe ya N° 2003/84, Kommîsyona Mafên Mirov a ONU mandaya (kar, erk) Rapportorê Taybetî li ser rewşa mafên mirov li Iraqê ji bo salekê dirêj kir û jê xwest ku giraniya xwe bide agahdariyên nuh li ser pelixandina mafên mirov û mafê navneteweyî ji aliyê hukûmeta iraqî di salên dirêj ên buhurî de.

Ji bo stendina bêtir agahdarî li ser vê babetê, xwendevan dikare berê xwe bide vê navnîşanê :

La Représentation du Gouvernement Régional du Kurdistan d’Iraq à Genève

(Nimînendetiya Hukûmeta Herêma Kurdistana Iraqê li Jenêvê)

34, rue du Moillebeau

1209 Genève

Suisse

Tel : 0041/22/732.16.56

Fax : 0041/22/732.16.59

e.mail : unrep@krg.org
TECRUBEKIRINA KUŞTINA WEZÎRA KURD NESRÎN BERWARÎ

Di 29 Adar 2004 de, wezîra iraqî ya kurd ya karên tevane, bû amanca têrrorîstan. Li Mûsilê, êrîşî ereba wê hat kirin. Her du piştmêrên wê hatin kuştin û çend kes birîndar kirin, lê ew ji mirinê kutah (xelas) bû. Banû Berwarî ji aliyê Rêxistina Neteweyên Yekbûyî (ONU) jî weka berpirsiyara çaredîtina ji pirsên kêsên ku ji aliyê rêjîma berê hati bûn dûr xistin re û alîkarîkirina vegera wan hatiye nîşan (ta’yîn) kirin.  

KEÇEKE CUHAN A KURD LI ENCUMENA BICÎANÎNÊ YA PARTIYA LÎBÊRAL A KANADÎ

Di 3 Nîsan 2004 de, Şêllî Yasîn, keçeke cuhan a kurd a Iraqê, ku netewahiya wê kanadî ye, bû endama encumena bicîanînê (tenfîzî) a Partiya Lîbêral ku li Kanada hukm dike. 

Şêllî Yasîn û endamên cihê yên hukûmeta kanadî dixwazin ku di vê havînê de biçin seredana Kurdistana Iraqê û pêwendiyên çandî di navbera Kanada û Kurdistanê de bikin.

Kurda cuhan çend caran jî rastî serokwezîrê kanadî, Paul Martin, hat û pê re li ser seredanên di navbera Hukûmeta Hêrêma Kurdistana Iraqê û Hukûmeta Kanadî de û li ser rola Kanada di ji nuh de avakirina Iraqê de peyivî.

ALEKE NUH JI BO IRAQÊ ?

Di 26 Nîsan 2004 de, Encumena Katî ya Hukm ala nuh a Iraqê, ku wêneya wê ji aliyê hunermendê iraqî Rifat El-Çadircî hat çêkirin, pejirand : Li ser bingeheke sipî, nîv-hîveke heşîn, sembola islamê. Li jêr, du xêzên asoyî (ufuqî) yên heşîn, sembolên her du çemên Dicle û Firatê, û di nav her du xêzan de xêzeke zer, sembola tava kurdî ku li ser ala kurdî heye. 

Vê alê tavil rexneyên xurt ji her alî, heta ji welatên ereb ên hevsî (cîran) jî, rakirin, ji bo ku her du xêzên heşîn ala Israîl tînin bîra meriv !  Ev yek serokê Encumena Katî ya Hukm ji bo meha Adarê, Hemîd El-Kefaî, neçar (mecbûr) kir ku ji hunermend bixwaze ku rengê heşîn tarîtir bike (rengê nîv-hîvê û yê her du xêzên asoyî). 

Ji bo ku rexneyan ajot (dewam kir), Mesûd Berzanî, serokê Encumenê yê meha Nîsanê, pêşniyar kir ku ev al katî be û ku li ser wê ji aliyê hukûmeta wêbê ya Iraqê bê biryar stendin.  

Berpirsiyarên siyasî yên îro li Iraqê xwest ku sembolên ala berê ya iraqî, ku nêzîkî yên welatên din ên erebî ne, dûr bixin : kesk û reş sembolên islamê ne û sor jî sembola nasyonalîsma erebî ye. Bi bijartina wêne û rengên ala nuh, wan xwest ku Iraqeke nuh nîşan bidin.

300 MALBATÊN KURD JI FELLÛJA DIREVIN

Di destpêka Gulan 2004 de, di dema şerrên xurt di navbera leşkerê amerîkî û mîlîsên Fellûja de, 300 malbatên kurd – nêzîkî 1.800 kes – ji bajêr reviyan û li bal malbat yan hevalên xwe li navçeyên cihê yên Kurdistanê, Suleymaniye, Hewlêr, Kara û Xanaqîn, pena (iltica) bûn. 

Van kesan da zanîn ku Be’siyên Felluja ji wan dixwest ku ew bi wan re li dijî Aamerîkiyan şerr bikin û ew diêşandin.

FÎLMEKE BELGEYÎ LI SER GORÊN TEVAYÎ YÊN SADDAM

Fîlmçêkerê kurd, Cano Rojbeyanî, fîlmeke belgeyî bi navê « Gorên tevayî yên Saddam Huseyn », çêkir. Ew li hemî Iraqê gerriya ji bo ku fîlma van gorên ku li gora rêxistina Human Rights Watch, tê de nêzîkî 290.000 laş hene bikişîne û hevpeyvîn bi merivên qurbanan re bike. Ev fîlm li fêstîvala navneteweyîu ya New York hat nîşan dan. Berê vê yekê, Cano fîlmeke din a ne belgeyî, bi navê « Jiyan », li ser Halabca çêkiri bû.

Mîrza Rojbeyanî got ku tiştê herî zor ew bû ku guhdariya kesên ku dilê xwe vedikir bû. Wan carna li ber kamêra ew dida girîn. Û wî got ku ji bo wî gerra di nav van goran de û derbaskirina zemanê xwe bi çêkirina vê fîlmê jê re kabûsek bû : « Her Iraqiyekî ku hûn pê re dipeyivin merivek yan nasekî wî hunda bûye. Birayekî min ên mezin ku hunda bû  hebû. Di şerrê Îran û Iraqê de, zilamên kurd dihatin birin eniya şerr. Tiştê tenê ku em dizanin ew e ku, piştî ketina nav  leşker, birayê min tecrube kir ku bireve. Ev yek berê 20 salan bû. Em nizanin ku wî gelo jiyana xwe di goreke tevayî de qedand”.  

SEROKEKÎ ENIYA TIRKMENAN LI KERKUKÊ HAT KUŞTIN

Di 14 Gulan 2004 de, Mustafa Kemal Yaycili, berpirsiyarekî bilind ê Eniya Tirkmenan, ku girêdayî Enqerê ye, di nav erebekê de, li nêzîkî Kerkûkê, hat kuştin. Ajoyê (şoffor) wî jî hat kuştin û hogirê wî, Necmettin Kasep, hat birîndar kirin. Li gora rojnameyên tirkî, Hürriyet û Milliyet, Amerîkanan agir berda erebê. Yaycili li zanîngeha Enqerê xwendi bû û bi xurtî li dijî daxwaziyên Kurdan li ser Kerkûkê derkdiket, ji bo ku wî hergav Kerkûk weka bajarekî tirkmenî hesab dikir.

KUŞTINA SEROKÊ ENCUMENA KATÎ YA HUKM

Di 17 Gulan 2004 de, Izzedîn Selîm, serokê Encumena Katî ya Hukm ji bo meha Gulanê, bi erebeke bombekirî li Bexdadê, dema ku ereba wî diket nav “hevêrkeya kesk” ku avahiya hukûmetê tê de ye, hat kuştin. 9 kesên din jî hatin kuştin û yên din hatin birîndar kirin.

Izzedîn Selîm, şîiyekî ku di salên 80 de serokê partiya islamî ya Da’wa, ku bi salan li dijî rêjîma Saddam Hussein li ber xwe da bû, bû. Û ew feylesûf û nivîskar bû. Berê êrîşê bi rojekê, ew li Kurdistanê bû, ji bo beşdarbûna konfêransa Hewlêrê li ser wêbêya Iraqê. Şîneke sê rojan hat îlan kirin. Ji derveyî berpirsiyarên siyasî yên iraqî, wezîrên karên derve yên Yekîtiya Ewropî jî ev kuştin mehkûm kir.

Ev endamê duyemîn ê Encumena Katî ya Hukm e ku tê kuştin. Kesê pêşîn Banû Eqîle El-Haşimî bû. Ew di 20 Îlon 2003 de, cardin li Bexdadê, dema ku ew vedigeriya mala xwe, hati bû kuştin.

Bilindbûna tundiyê (şiddet), berê li Fellûja, navenda sunnî ya nêzîkî Saddam Husein, û piştre li bajarên şîî li Başûrê Iraqê, ji sedema dijberiya çekdarî ya serokê şîî Muqtada El-Sadr, bi awakî vekirî nîşan dide ku komên têrrorîst dixwazin ku bi her awayî avabûna hukûmeteke dêmokratîk li Iraqê nehêlin. Nêzîkbûna 30 Hezîran 2004, mêjuya (tarîx) ku ewê tê de desthilat ji Iraqiyan re bê dayîn, û nîşandana wêneyên girtiyên iraqî ku ji aliyê serbazên (esker) amerîkî hatine êşkence kirin rewşê tevlihevtir dikin. Wêneyên ji yên Amerîkiyan girantir, ango yên Iraqiyên ku laşên sîvîlên amerîkî perçe kirine û li ser pirekê li Bexdadê bi dar ve kirine, û yên sîvîlekî amerîkî ku hatiye ser jê kirin … me hemiyan bê hêvî dihêlin. Em hêvî dikin ku li dawiyê mantiq ji dînbûnê xurttir bibe.

PENABERÊN KERKÛKÊ PROTÊSTO DIKIN

Di 24 Gulan 2004 de, xwepêşandaneke aşîtiyane ya Kurdên ku ji aliyê Saddam Huseyn ji navçeya Kerkûkê hati bûn qewirandin û ku ji salan de li Hewlêrê rûdinên li ber avahiya idara sîvîl a amerîkî li Hewlêrê kir bû. Wan Amerîkî û ajansên ONU bi nekirina tutuştî ji bo alîkarîkirina wan ji bo vegerê tawanbar (bi sûc) kirin. Wan belgeyeke ku tê xwestinên jêrîn hebûn pêşkêş kir :

· Vegera bêmerc (bê şert) a hemî Kurdên Kerkûkê bo malên xwe.

· Tawîzkirina wan a diravî (malî) û moral.

· Derxistina zagonekê ji aliyê Encumena Katî ya Iraqê ku destûr bide hemî mamoste û karbidestên kurd ên Kerkûkê, ku ji aliyê Saddam Hussein ji kar hati bûn derxistin, ku vegerin karê xwe.

5 ÊRÎŞ LI KERKÛKÊ

Di 24 Gulan 2004 de, 4 rokêt li ser xaniyên Kurdên Kerkûkê û yek jî li statdyuma sporê ya bajêr ku tê de penaber tê de ji ber xwe bi cî bûne û di mercên gelek zor de, bê av û êlêktrîk, dijîn hatin avêtin.     

KUŞTINA SEROKEKÎ TIRKMEN LI KERKÛKÊ

Di 24 Gulan 2004 de, berpirsiyarê şaxa Kerkûkê ya Partiya Yekîtiya Tirkmenî, Dr Ehmed Necmeddîn Demîrcî, ji aliyê kesên çekdar ên nenas hat kuştin. Qurban bi helwestên xwe yên ji bo nêzîkkirina Tirkmen û Kurdan naskirî bû. Hemî partiyên tirkmen, ji derveyî Eniya Tirkmenî ku Tirkiye pere dide wê û ku bi siyaseta xwe ya gelek li dijî Kurdan naskirî ye, nêzîkî Kurdan in.

PÊŞANGEHEKE BAZARGANIYÎ LI DIYARBEKIRÊ

Di 25 Gulan 2004 de, pêşangeheke bazarganiyî ya iraqî li Diyarbekirê vebû. Ew diviya bû ku li Bexdadê bibe, lê ji sedema ewlehiyê (emniyyet) hat guhaztin bo Diyarbekirê. 220 şîrket, ji 20 welatan, beşdarî wê bûn. Amanca wê kişandina sermayeyan ji bo projeyên pêşdebirinê yên cihê ye. 

CIVÎNEK JI BO KESÊN CÎHIL

27 gulan 2004, berpirsiyarên parêzgehên (wilayet) Hewlêr, Suleymaniye, Duhok, Kerkûk, Mûsil, Tikrit û Dyala bi nimînendeyên Wezareta Kurdî ya Pêşdebirin û Alîkariya Civakî û yên idara sîvîl a amerîkî re civînek li Hewlêrê kir ji bo giftûgokirina (munaqeşe) rewşa kesên ku ji aliyê Saddam Huseyn hatine qewirandin û awayê alîkarîkirina wan ji bo vegerê.

Ev navçe tê de 12 qezayên mezin û 31 ên piçûk û bi dehan gundên navçeyên Hewlêr, Kerkûk, Duhok û Suleymaniyê, ku erdê piraniya wan tê de pêtrola ku hîn ne hatiye derxistin heye hene. Ew ji aliyê rêjîma berê “navçeyên qedexe” hati bûn bi nav kirin. Li ciyê kesên ku jê hati bûn qewirandin Ereb ne hatin anîn, lê ew bû bûn hevêrkeke leşkerî.

Li dawiya civînê, beşdaran biryar stend ku mumkun e ku ev gundên kevn ji nuh de bên ava kirin û ku rûniştevanên wan bên vegerandin.

AVAKIRINA HUKÛMETA NUH A IRAQÎ

Iyad Ellawî, serokwezîrê irakî

Di 28 Gulan 2004 de, Hukûmeta Katî ya Iraqî bi yekdengî Iyad Ellawî, şîiyekî laîk, weka serokwezîrê iraqî, yê yekemîn piştî ketina Saddam Huseyn, nîşan kir.

Mîrza Ellawî bijîjkê rihan (neurologue) ku li Ingilterê xwendiye ye û dijberekî (muxalif) ku li derveyî welêt jiyaye ye. Di 1990 de, wî Lihevkirina Neteweyî ya Iraqî, partiyeke ku tê de gelek ba’siyên kevn ên li dijî Saddam Husseyn hebûn, ava kiri bû.

Gazî Yawer, serokê Irqê

Di 1 Hezîran 2004 de, piştî giftûbêjên hişk di navbera endamên encumena hukm û Paul Bremer, serokê idara sîvîl a amerîkî, de Gazî Yawer bi yekdengî hat hilbijartin. Mîrza Yawer sunniyekî nerm e. Ew endazekî (muhendis) sîvîl ê ji Mûsilê û serokê êleke (eşîr) mezin, Şemmer, ku nêzîkî 3 milyon endamên wê yên sunnî û şîî, li Iraq, Sûriye û Erebistana Suûdî hene ye. Ew bi salan li sirgûnê bû û li Washington xwendi bû. Paul Bremer gelek tecrube kir ku Adnan Paçeçî, sunniyekî din, ferz bike. Lê endamên encumena hukm didîtin ku ew zêde di bin emrê Amerîka de bû û wan Yawer, ku serbixwetir e û bingeha wî ya xurt li Iraqê heye, xwest.

Du cîgirên serok

Hema dema ku serok hat nîşan kirin, du cîgirên serok jî hatin dest nîşan dan : Ibrahîm Caferî, şîî, nimînendeyê partiya islamî El-De’wa, û Roj Nûrî Şawês, Kurd, serokê Parlementa Kurdistana Iraqê.

32 wezîr, ku ji wan 7 Kurd û 5 jin

Di roja nîşankirina serok de, serokwezîr, Gazî Yawer, di merasîmekê de, navên 32 wezîrên hukûmeta nuh gotin. Ew şîî, sunnî, Kurd, yeke Asûrî û yeke Tirkmen in. Em li jêr nav û erkê (wazîfe) 7 wezîrên kurd, ku ji wan 3 jin, diweşînin :

1. Behrem Salih, cîgirê serokwezîr, berpirsiyarê ewlehiyê (emniyyet).

2. Hoşyar Zîbarî, wezîrê karên derve.

3. Banû Nesrîn Berwarî, wezîra karên tevane.

4. Banû Nermîn Osman, wezîra dewletê, berpirsiyara mafên jinan.

5. Banû Mişqet Mu’min, wezîra hawîrdorê.

6. Bextiyar Emîn, wezîrê mafên mirov.

7. Latîf Reşîd, wezîrê avdanê.

Di wê rojê bixwe de, du bombe li Bexdadê teqiyan. Yek ji wan li ber avahiya partiya Yekîtî Niştimanî, ku tê de sê kes mirin û nêzîkî 25 kes birîndar bûn. Ev yek merivan şaş nake, ji bo ku ev ixtarek e.

KUŞTINA SEROKEKÎ KURD Û MALBATA WÎ LI KERKÛKÊ

Di 28 Gulan 2004 de, serokê hêza berevaniya sîvîl, gênêralê kurd, Sabir Muhammed Sabir, ji aliyê êrîşkerên ku agir berda ereba wî li navenda Kerkûkê hat kuştin. Jin, kuşk û kurê wî jî hatin kuştin. Ajo (şoffor) bi giranî hat birîndar kirin.

ÇAR TEQÎN LI HEWLÊRÊ

Di 31 Gulan 2004 de, çar teqîn li ciyên cihê li Hewlêrê, bê ku kes qurban bibe, bûn : bombeyek li ereba welatvanekî li taxa Gulan teqiya, piştre sê rokêt : yek li ser banê avahiya Yekîtî Niştimanî Kurdistan, yeke din li ber dibistana keçan « Firiştekan » û yek jî li mala welatvanekî, teqiyan.

Destgehên ewlehiyê yên Hewlêrê da zanîn jî ku lîstikên ku di nav wan de dînamîta TNT hebûn li ber çend malan û  TNT’yên din jî di nav ziblan de hati bûn danîn. Van destgehan hemî ev TNT, berê ku biteqin, dîtin.

Ev yek işareteke aşkere ye ku her ku mêjuya (tarîx) dayîna desthilatê ji hukûmeteke iraqî re nîzîk dibe (30 Hezîran 2004), her ku têrrorîst ditirsin û tecrube dikin nehêlin ku wê nehêlin.

ÎRAN Û KURDISTANA ÎRANÊ

MOHSÊN MOFÎDYA PIŞTÎ 80 ŞELPEYÊN KIRBAC MIR

Di 27 Sibat 2004 de, Îraniyek, Mohsên Mofîdya, çar roj piştî 80 şelpeyên (darbe) kirbac, mir. Ew bi alîkirina sê xuşkên xwe, ku ji sînorê exlaq derketine, hati bû tabanbar (bi sûc) kirin. 

Ji sedema şeveke ku tê de xort jî hebûn, her sê xuşkên vî qurbanî cezayê 130 şelpeyên kirbac stendi bû, lê ew kari bûn birevin Kanada. Li wî welatî, wan Amnesty International bi vê yekê agahdar kir. Berpirsiyara mêdya ya Amnesty International li Ingilterê, Lesly Warner, da zanîn ku rêxistina wê ji bo qedexekirina vê pratîka hov li ber xwe dide. 

AMERÎKA MAFÊ PENABERIYÊ DIDE 11 MALBATÊN KURD

Di 9 Adar 2004 de, balyozxana (sefaretxane) Amerîka li Amman, Urdunê, da zanîn ku Amerîka mafê penaberiya (iltica) siyasî da 11 malbatên Kurd ên Îranê ku li kampekê li çolê, li ser sînorê urdunî-iraqî, dijiyan. 

Kommîsarya Bilind a Penaberan a Neteweyên Yekbûyî (HCRNU) tecrube dike ku penaberên vê kampê û yên yeke din li Ruweyşêd, li bakurê Urdunê, ji nuh de bi cî bike. Ev yek piştî danezana desthilatên urdunî ku navendên penaberan li nêzîkî dawiya Adar 2004 de bigirin. 

Urdun da zanîn ku ew penaberan - Filistîniyên ku pasaportên wan ên iraqî û lubnanî hene, Sûdanî, Somalî û Çadî jî tê de – napejirîne (qebûl nake) û ku ewê wan biqewirîne Iraqê yan vegerîne welatên wan. 

Washingtonê di Sibat 2004 de got ku ewê penaberiya siyasî bide 60 Sûdanî û Somaliyên kampa urdunî ya Ruweyşêdê.

ŞEŞ KURDÊN ÎRANÊ HATIN ÎDAM KIRIN

 Di 11 Nîsan 2004 de, Partî Dêmokratî Kurdistana Îranê (PDKÎ) da zanîn ku ew nuh hîn bû ku 6 ji 7 endamên wê di 1996 de, piştî êşkenceyên hov û bê dadgeh kirin, hati bûn îdam kirin.

Di 19 Çirî 1996 de, ev heft endam, Arşad Rezayî, Daryûş Islam Dost, Ezîz Gaderî, Yûnûs Mohammed Pûr, Adnan Esmaîlî, Mozaffar Kazemî û Mawîf Sohrabî,  li Halabca, li Kurdistana Iraqê bûn. Ew ji aliyê Tevgera Islamî ya Kurdistana Iraqê hati bûn girtin û ji hukûmeta Îranê re hati bûn teslîm kirin. 

Bi salan, PDKÎ pêwendiyên navneteweyî kirin ji bo ku çarenûsa (qeder) wan zanibe. Ew nuha hîn bû ku yek ji wan, Daryûş Islam Dost, hat berdan û ku hemî yên din çend roj yan hefte piştî girtina wan di 19 Çirî 1996 de hatin îdam kirin.

LI BERLÎNÊ TABLOYEKE BÎRANÎNA KUŞTINA 4 BERPIRSIYARÊN PDKÎ JI ALIYÊ RÊJÎMA ÎRANÎ

Di 20 Nîsan 2004 de, merasîmeke rakirina perdê ji ser tabloyeke bîranîna kuştina 4 berpirsiyarên bilind ên Partî Dêmokratî Kurdistanî Îran (PDKÎ), di 17 Îlon 1992 de, li aşxana (restoran) Mykonos li Berlînê, ji aliyê merivên hukûmeta îranî, hat pêk anîn.

Di 17.09.1992 de, 4 zilamên hukûmeta îranî, ku ji wan du Îranî û du Lubnanî, ketin aşxana Mykonos û Dr Sadiq Şerefkendî, Sekreterê Giştî yê PDKÎ ; Fettah Abdulî, endamê encumena navendî yê vê partiyê û nimînendeyê wê li Ewropa ; Homayon Erdelan, nimînendeyê PDKÎ li Almanya û Nûrî Dehkurdî kuştin.

Yek ji her du Îraniyan kari bû bireve, lê yê duyemîn, Dazim Darabî, û her du Lubnanî, Muhammed Etrîs û Ebbas Rhayêl, ku endamên Hizbullahê bûn, ji aliyê polîsê almanî hati bûn girtin. Di 10 Nîsan 1997 de, dadgeha Berlînê da bû zanîn ku hati bû peyitandin (isbat kirin) ku Îranê biryara kuştina van siyasiyên kurd stendi bû. Dadgehê yê Îranî, Darabî, û yê Lubnanî, Rhayêl, bi hukmê dayîmî (muebbed) mehkûm kiri bûn. Lubnaniyê duyemîn jî, Etrîs, ji bo 5 sal zîndan hati bû mehkûm kirin. Nuha ew serbest e.

Berê vê yekê bi çend salan, di 13 Tîrmeh 1989 de, Dr Abdulrahman Qasimlû, Sekreterê Giştî yê PDKÎ; Abdullah Qaderî Azar, berpirsiyarê wî li Ewropa û Fadil Resûl, Kurdekî Iraqê, bi eynî awayî li malekê, li Vyêna, Otrîşê (Nêmsa), ji aliyê merivên hukûmeta îranî hati bûn kuştin.

Eger em werin tabloya bîranînê, aqara wê 50cm x 70 cm e û ew li kuça „Haus Prager Strasse 2a“, bi alîkariya diravî (malî) ya rêxistinên kurdî û almanî li Berlînê, hat bi dar ve kirin. Li ser wê ewha, bi almanî, hatiye nivîsîn : „Li vira, li aşxana kevn Mykonos, di 17.09.1992 de, nimînendeyên Partî Dêmokratî Kurdistan (Îran), Dr. Sadiq Şerefkendî, Fattah Abdolî, Homayûn Ardalan û siyasetvanekî ku li Berlînê rûdinişt, Nûrî Dehkordî, ji aliyê desthilatên îranî yên wê gavê hatin kuştin. Wan jiyan xwe da têkoşîna ji bo azadiyê û mafên mirov“.

Hukûmeta îranî gelek tecrube kiri bû ku nehêle ku ev tablo bê bi dar ve kirin, lê bi ser ne ket.

MIRINA DU TÊKOŞERÊN KEVN ÊN KOMARA MAHABADÊ YA 1946

Di 21 Gulan 2004, Seîdxan Homayûn, Kurdekî Îranê yê ji Bokanê, hevkarê Qazî Muhammed, serokê Komara Kurdî ya Mahabadê ya 1946, li mala xwe wefat kir. Piştî hilweşana vê komarê û bidarvekirina serokê wê di 1946 de, ew du sal hat girtin. Di 1969 de, ew weka cîgirê serokê encumena bajarê Mahabadê hat hilbijartin. Piştre, ew weka serokê vê encumenê, ji 1973 heta 1977, hat hilbijartin. Ji 1982 heta 1985, ew, tevî malbata xwe, ji Bokanê hat sirgûn kirin Damxanê, ji sedema şerrê Partî Dêmokratî Kurdistana Îranê li dijî rêjîma Ayatollah Xomeynî. Berê çend mehan, wê nivîsîna bîranînên xwe qedandi bû. 

Di 28 Gulan 2004 de, Celal Emîn Beg, Kurdekî Iraqê, jî li Sulemaniyê, li Kurdistana Iraqê, wefat kir. Ew yek ji efserên (zabit) Komara Kurdî ya Mahabadê bû. Piştî hilweşana vê komarê di 1946 de, ew 5 sal hat girtin û piştre ji desthilatên iraqî re hat teslîm kirin. Li Iraqê jî, ew li Suleymaniyê heta 1953 hat girtin. Ew beşdar bû serhildana Kurdên Iraqê heta hilweşana wê di 1975 de. Di salên dawîn de, wî sê pirtûk li ser dîroka Kurdan û hevsiyên (cîran) wan, coxrafiya Kurdistanê û olên (dîn) kevn ên Kurdan nivîsîn. Di dema dawîn de, wî derpêça (cild) yekemîn a bîranînên xwe nivîsî. Wî Kurdî, Ingilîzî, Erebî, Farisî û Tirkî dizani bûn.

SÛRIYE Û KURDISTANA SÛRIYÊ

REPORTERÊN BÊ SÎNOR DU ENTÊRNOTAN DIPARÊZE

Di 4 Adar 2004 de, Reporterên Bê Sînor ev banga jêrîn kir  :

Rojek berê sersaliya 41mîn a hatina partiya Ba’s desthilatê, di 8 Adar 2004 de, Reporterên Bê Sînor bangî serokê sûrî Beşşar El-Esed dike ku Mesûd Hemîd, xwendekarekî rojnamevaniyê (Kurd), ku ji 24 Tîrmeh 2003 de, ji bo weşandina wêneyekê li se Entêrnêtê, bi dizî hatiye girtin, û Abdel Rahman Şagûrî (Ereb) ku ji salekê de, ji bo weşandina bi e.mail ya bultena agahdariyê ya malpera qedexe, www.thisissyria.net, hatiye girtin, bên azad kirin.

Rêxistin piştgiriya 1.500 ronakbîr, têkoşerên mafên mirov, parêzer (avukat), aktor …, ku daxwaznameyek imza kir ji bo ku rêformên siyasî û rakirina rewşa awarte ku ji 1963 de dewam dike bixwazin, jî dike.

Eksem Naysê, ku Encumenên parastina mafên mirov û azadiyên dêmokratîk li Sûriyê idare dike, da zanîn ku ewê ev daxwazname di protêstoyekê li Şamê, di 8 Adar de, ji desthilatan re bê pêşkêş kirin. Rêxistina Mafên Mirov li Sûriyê da zanîn jî ku ewê rojeke protêstoyê li dijî zagonên leşkerî, ku ji bo perçiqandina azadiyên sîvîl û siyasî li welêt ji 40 salan de tên bi kar anîn, bê pêk anîn. 

Partiya Ba’s ku ji 1963 de li desthilatê ye, destê xwe bi temamî daniye sur mêdyayên ku di bin hukmê biryarnameyeke gelek hişk, ku di 2001 de derketiye, de ne. Ev biryarname tecrube dike ku nehêle ku « prensîpên ku li Sûriyê tukes nikare dest bide wan, weka berjewendiyên gelê sûrî, partiya Ba’s, yekîtiya neteweyî, hêzên leşkerî û siyaseta ku ji aliyê serok Hafez El-Esed hat ajotin » bên guherandin. Rojnamevanên ku « agahdariyên çewt didin û belgeyan sexte dikin » cezayê ji yek heta sê sal girtin distînin. 

Bi vî awayî, çapemeniya nivîskî, radyo û têlêvîzyon (monopola Dewletê) bitenê dikarin gotinên desthimatê dubare (tekrar) bikin. Zagoneke ku di destpêka 2002 de derket destûr dide avakirina radyoyên arizî (prîvê), lê dikarin bitenê muzîk û rêklaman biweşînin. 

Rojnama tenê ya merd, El-Dummarî, ku di Sibat 2001 de vebû, neçar bû ku piştî du salan, ji sedema acizkirinên idarî yên hergavî, deriyê xwe bigire. Berê şerrê Amerîkiyan li Iraqê bi çend mehan, desthilatan rojnamevanekî ku wêriya bû ku li ser vê babeta nazik bipeyive girt. Ibrahîm Hemîdî, serokê buroya Şamê ya ronjama erebî El-Heyat, ku 5 meh hat girtin, qurbana şerrê di navbera destgehên cihê yên polîs bû.

Nûçegihanên çapemeniya biyanî li Sûriyê jî di bin çavdêriyê (kontrol) de ne û gelek tezyîq ji aliyê desthilatan dikişînin. Gelek malperên Entêrnêtê hatine sansur kirin. 

Reporterên Bê Sînor di Çirî 2003 de rappora xwe ya duyemîn li ser azadiya çapemeniyê li cihanê weşand. Sûriye, ku ji 166 welatên ku hatine venêrîn ketiye rêza 155mîn, yek ji welatên hişktirîn li cihanê li hemberî çapemeniyê.

Di 25 Sibat 2004 de, Reporterên Bê Sînor ji serokê sûrî azadkirina xwendekarê kurd Mesûd Hemîd xwesti bû (li bultena me ya berê, N° 26, binêre).

PEVÇÛN BI POLÎS RE DI ROJA NAVNETEWEYÎ YA JIN DE

Di 08 Adar 2004 de, hêzên ewlehiyê yên sûrî êrîşî Kurdên ku roja navneteweyî ya jin li Qamişlî pîroz dikir kir. Polîsan ne hişt ku gengaziyên guhastina tevane (otobus, taksî …) bigihêjin ciyê pîrozkirinê, berpirsiyarê koma dîlanan « Koma Mîdya », Ekrem Murad, bin çav kir, êlêktrîkê birrî, êrîşî wênegiran (fotograf) kir û fîlm û kasetên wan stendin. Temaşevan, ku nêzîkî 4.000 kes bûn, hêrs bûn, êrîşî polîsan kir û serê yekî ji wan şikand. Û wan camên erebeke polîs jî şikand. Polîsan bi ser serê wan re agir berda û av reşand ser wan. Piştî vê dema tevliheviyê, cêjn ajot (dewam kir).

Roja din, di 09 Adar  de, merivên ewlehiya siyasî ketin nav çend malan li Qamişlî û ev 7 kesên ku beşdarî cêjna jin bû bûn girtin : Fehîm Hesen Yûsif, Comerd Fehîm Yûsif, Huseyn Muhammed Murad, Ekrem Muhammed Murad, Hesen Muhammed Murad, Karad Nawwaf Mencê, Sirac Newwaf Mencê. 

Rêxistina Mafên Mirov li Sûriyê azadkirina tavil a van kesan xwest û li ser mafên hemî welatvanan ên civîna aşîtiyane û pêkanîna xebatên çandî û civakî, bi azadî û bê tu têkilbûn ji aliyê ewlehiyê (emniyyet), israr kir.

Eynî cêjn li Serê Kaniyê jî bû. Li wira jî, hêzên mezin ên ewlehiyê asteng danîn ser riyên ku digihandin ciyê cêjna ku 400 kes beşdarî wê bû bûn û ne hişt ku mîkrofon bên bi kar anîn

BÎRANÎNA HALABCA

Di 09 Adar 2004 de, tevayiya partiyên kurdî li Sûriyê bangî Kurdên Sûriyê kir ku ew di 16 Adar de, roja ku tê de di 1988 de 5.000 kes li Halabca, li Kurdistana Iraqê, bi çekên şîmîk ên Saddam Huseyn fetisîn, 5 xulek (deqqe) bêdeng bimînin. Û wan anî bîran ku nêzîkî 182.000 Kurd, ji 1987 heta 1989, di gorên tevayî de, di kampanya Enfal a Saddam Huseyn de, mirin û xwest ku kesên ku ev cinayet kirine bên ceza kirin.

SERHILDANEKE KURDÎ YA GIŞTÎ

Di 12 Adar 2004 de, dema maçeke futbolê di navbera du ekîpan de, yek erebî û yek kurdî, li bajarê Qamişlî, 2.000 alîgirên ereb ên çekdar wêneyên Saddam Huseyn hilgirtin, solganên pesndayîna wî avêtin û nifir kirin her du serokên kurd ên Iraqê, Mesûd Berzanî û Celal Talabanî. Ev bûyera ku bi hostatî ji aliyê rêjîma be’sî yê sûrî hati bû amade kirin, hefteyeke pevçûnên gelek xurt di navbera polîs û Kurdên bê çek de derxist. Serhildan gelek zû li hemî Kurdistanê û li Şam û Helebê belav bû û hefteyek ajot (li bultena me ya buhurî, N° 27, binêre). 

Ji wê gavê de, rêjîma Şamê nêzîkî 2.000 kes xistin zîndanan, bi sedan birîndar kirin, xwendekar ji zanîngehan qewirandin û karbidest û serbazên kurd ji  karên wan avêtin. Hin cuhanên negihajtî di bin êşkencê de mirin û namûsa hin jinan hat stendin.

Rêjîmê malperên Enternêtê yên Kurdan asê kirin ji bo ku ev bûyer dernekevin derve û iddia kir ku «destên derve » şerrê Kurdan û Ereban derxist !

Bi saya xebatên protêstokirinê yên Kurdan li hemî cihanê, û yên rêxistinên mafên mirov li Sûriyê, Amnesty International û Human Rights Watch, hin girtî hatin berdan û serokê sûrî, Beşşar El-Esed, diviya bû ku di 1 Gulan 2004 de ji têlêvîzyona erebî El-Cezîre re bêje ku ev bûyer ne bi destên derve hatin derxistin û ku êtniya kurdî beşeke tevayî ji civak û dîroka sûrî ye. Û wî soz da ku rewşa Kurdên ku bê netewahiya sûrî ne bê rast kirin. Berî wî, di 24 Nîsan de, wezîrê berevaniyê (şerr), Mustafa Tlas, pêşwaziya çar partiyên siyasî yên kurdî ku koordînasyoneke bi navê « Hevbendî » ava kiriye kiri bû û soz da bû wan ku daxwaziyên wan bigihîne serok El-Esed. Di meha Gulanê de, çend sed girtî, ku ji wan 27 cuhanên negihajtî, hatin azad kirin. 

Di 21 Gulan 2004 de, wezîrê berê yê sûrî yê berevaniyê, Mustafa Tlas (wî di Gulanê de xwe kişand), ji rojnama erebî El-Heyat re got ku hukûmeta sûrî ewê rewşa 20.000 Kurd rast bike û netewahiya sûrî bide wan. Lê, jimara Kurdên Sûriyê ku weka biyanî hatine nivîsîn digihêje 250.000, ango çarîkê gelheya kurdî ku jimara wê digihêje nêzîkî 2 milyonan. Li ser van kesên « biyanî », wezîrê berê got : « Bi deh hezaran ji Iraq û Tirkiyê hatin bal me. Em nikarin vê yekê bipejirînin. Me ji wan re bi awakî vekirî got ku yên Sûrî ewê netewahiyê bistînin û ku yên ne Sûrî wê nastînin » !

Ji bo ku xwendevan cihêtiyên van her du celebên Kurdan tê bigihêjin, baş e ku meriv bîne bîran ku di 1962 de hukûmeta be’sî ya sûrî zagoneke jimartina awarte derxisti bû. Li gora wê, hukûmetê kartên zanavê (kimlik, hewiyye) yên nêzîkî 30.000 Kurdên Sûriyê ku li nêzîkîk sînorê tirkî rûdiniştin ji wan stendin, netewahiya sûrî ji wan kişand û iddia kir ku ew biyaniyên ku ji Tirkiye yan Iraqê hatine ne. Ev yek ji bo qelskirina Kurdan, bi perçekirina wan di du celeban de, Sûrî û ne Sûrî !  Piştre, di 1973 de, wê, li dirêjayiya sînorê tirkî, xêzeke bi dirêjbûna 350 km û bi firehbûna 10-15 km kişand û Kurdên wê navçê birin Başûrê Sûriyê û Ereb danîn ciyê wan, li gora planeke bi navê « Qayîşa « pişt » Erebî ». Ev yek ji bo dûrxistina Kurdên Sûriyê ji yên Tirkiyê û avêtina « tehlikeya » dewleteke kurdî. Lê, Kurdên Sûriyê tucar serxwebûnê ne xwestiye. Wan hergav mafên çandî û siyasî, li hundirê sînorên Sûriyê xwestine.

Îro jimara van kesên « biyanî » gihajtiye nêzîkî 250.000. Ango, zarok û neviyên van kesên 1962 jî hatine ceza kirin !  Ew nikarin ne navçeya xwe biguherînin, ne bi awakî fermî (resmî) bizewicin, ne hebûneke wan hebe û ne jî karekî fermî bikin … Carna, hin endamên eynî malbatê sûrî ne û yên din biyanî ne !

Di Gulan 2004 de, sê Kurdên Sûriyê, Merwan Osman, endamê partiya Yekîtî ; Ibrahîm El-Yûsêf û Miş’el Temo, du ronîkbîrên serbixwe, hatin Ewropa ji bo ku di konfêransên cihê de, li welatên ewropî yên cihê, li ser serhildana 12 Adar 2004 û li ser rewşa Kurdên Sûriyê bi giştî bipeyivin.

RAGIRTINA EREBEKÎ

Di 23 Adar 2004 de, ronakbîrekî ereb, Muhammed Xanim, ji bo ku piştgiriya Kurdan kir hat ragirtin.

REVA MALBATÊN KURD BO KURDISTANA IRAQÊ

Di 12 Gulan 2004 de, nêzîkî 250 malbatên kurd ên Sûriyê ber bi Kurdistana Iraqê reviyan.  

DOZA HEFT KURDAN

Di 23 Gulan 2004 de, 7 dijberên (muxalif) kurd – Emîr Murad, Muhammed Mustafa, Hozan Ibrahîm, Salar Salih, Xalid Mohammed Elî, Muhammed Şerîf Ferman û Huseyn Ramadan – ji bo cara 2mîn derketin ber dadgeheke sûrî, bi tawanbariya (sûc) endambûna rêxistineke dizî û xwestina « ragihandina perçeyeke axa sûrî bi dewleteke biyanî » !

Encumena Parastina Girtiyên Wicdan got ku ev doz (da’wa) li ber 10 parêzerên (avukat) kurd û ereb bû, lê ku dîplomatên Yekîtiya Ewropa û yên Fransa û Hollanda ne hatin hiştin ku beşdarî wê bibin. Dadgehê doz şûn de xist 29 Hezîran 2004, bê ku sedema vê biryarê bêje.

Ev kesên tawanbarkirî di 25 Hezîran 2003 de li Şamê hati bûn ragirtin, ji bo ku wan bi zarokan re li hemberî avahiya UNICEF li Şamê, bi hinceta roja navneteweyî ya zarok, xwe pêşan da bû û stendina netewahiya sûrî xwesti bû. Ew cara pêşîn di Çile 2004 de hati bûn birin dadgehê (li bultena me ya berê, N° 27, binêre).

Bi dehan polîs li ber Dadgeha leşkerî ya taybetî hati bûn belav kirin û nêzîkî 100 xwepêşandiyên kurd û aktîvîstên mafên mirov li derve, li benda biryarê bûn.

Rêxistina mafên mirov a sûrî got ku girtiyan tawanbariyê ne pejirand û gazin kir ku ew di dema jêpirsînê de hatin êşkence kirin û ne baş li wan hat nêrîn.

Parêzerê kurd Enwer El-Bunnî got ku mercên (şert) girtina wan gelek xerab in û ku parêzer û endamên malbatên wan bitenê di du mehan de carekê dikarin biçin seredana wan.

SÛRIYE VÎZAYAN NADE PARLEMENTERÊN SWÊDÎ

Di 28 Gulan 2004 de, balyozxana (sefaretxane) Sûriyê li Stokholmê ne pejirand ku vîzayan bide Banû Cecilia Wikstroem û hogirên wê, parlementerên swêdî. Karbidestek (me’mûr) ji wan re got ku daxwaziya wan ne hat pejirandin, bê ku sedema vê yekê bêje.

KURDÊN ERMENISTANÊ

KONFÊRANSEK LI ERIVANÊ

Di bin rêjîma sovyêtî de, Kurdên Ermenistanê mafên çandî yên girîng stendi bûn : radyoya kurdî ya Erivanê di rojê de katjmêr (saet) û nîvekê diweşand û rojnama duhefteyî, Riya Teze, 15 karbidestên wê hebûn. Ji dema hilweşana Yekîtiya Sovyêtî de, ev maf gelek kêm bûn : maweya (muddet) weşanên radyoya kurdî ket nîv-saetekê û jimara karbidestên Riya Teze ket 3 kesan. Pirtûkên dibistanî û yên din ên bi kurdî nema derketin. Şaxa Kurdzaniyê ya Enstituya Rojhilatzaniyê li Erivanê, ku li dawiya salên 1950 ava bû bû, hema ne maye. Gelek Kurd ji Ermenistanê ber bi Rûsya û Ewropa Rojavayî reviyan, ji bo ku ew bûn amanca mîlîsên çekdar ên hukûmeta ermenî. Hin Kurd ji aliyê van mîlîsan hatin kuştin û hinên din malên wan hatin şewitandin û hebûnên wan talan kirin.

Li dawiya Adar 2004 de, bi daxwaziya berpirsiyarên rêxistinên kurdî li Ermenistanê, li Erivanê konfêransek bi navê „Pirsên çandî û hevotinî yên Kurdan“.

Serokê Komîta Koordînasyona Ziman û Gelên Hindik, Hranûş Xratyan, da zanîn ku li Ermenistanê Kurd nîn in, ku Yezîdî ne Kurd in, lê ew gelekî cihê ne û ku zimanê wan yezîdî, ne kurdî, ye ! Ji bo bersîvdayîna daxwaziyên rêxistinên kurdî ku zimanê kurdî li dibistanên Ermenistanê bê hîn kirin, wî got ku eger ev pirtûk bi zimanî yezîdî û bi tîpên kîrîllîk bên çap kirin, ewê razî bibe, eger na, ewê vê daxwaziyê nepejirîne.

Serokê Rêxistina Yezîdî, Umer, ku bi girêdanên xwe bi hukûmeta ermenî re naskirî ye, gotinên Xratyan rastandin. Wî got ku Kurd misilman in, ku tu girêdanên wan bi Yezîdiyan re nîn in û ku cêjna Newrozê cêjneke misilman e !

Eger em werin berpirsiyarên kurd : serokê Komîte Kurdistan û Civaka Dêmokratîk a Qefqasiyê, Çerkezê Reş; cîgira serokê vê rêxistinê, Jênîka Qadir; serokê Hindikayiyên Kurd, Kinuyasê Hemîd; berpirsiyarê rojnama kurdî Riya Teze, Emerîkê Serdar û profêsorê zimanên farisî û kurdî li zanîngeha Erivanê, Rizgan Recevî, wan israr kir ku Yezîdî ne gelek in, lê ku yezîdîtî olek e, ku zimanê yezîdî nîn e û ku Kurdên yezîdî bi kurdî dipeyivin. Wan anî bîran ku ji 1990 de, piştî hilweşana Yekîtiya sovyêtî, bi veqetandina Kurdên yezîdî û Kurdên misilman, tê tecrube kirin ku dubendî di navbera Kurdan de derkeve. Lê, li Ermenistanê piraniya Kurdan yezîdî ne û hema Kurdên misilman nîn in !

Berpirsiyarên kurd bangî Yekîtiya Ewropî û rêxistinên mafên mirov kir ku ji hukûmeta ermenî bixwazin ku dev ji vê siyasetê berde.

